Qan zəhərləri və ya hemotrop zəhərlərlə zəhərlənmələr.
Bu qəbildən olan ölüm törədən zəhərlənmələrə əsasən dəm qazı səbəb olur. Nadir hallarda methemoqlobin əmələ gətirən zəhərlərlə zəhərlənmələrə də təsadüf olunur.
Dəm qazı ilə zəhərlənmə aerogen yolla baş verir. Ağciyərlər vasitəsilə qana keçən dəm qazı hemoqlobinlə birləşərək karboksihemoqlobinə çevrilir. Nəticədə hemoqlobin oksigen daşıma (oksigeni özünə birləşdirmək) xüsusiyyətini itirir ki, bu da toxumaların, xüsusilə də beyin toxumasının oksigen aclığına, həyat üçün vacib mərkəzlərin iflicinə və ölümə səbəb olur.
Havada dəm qazının 0,6-0,8% konsentrasiyada olması letal doza kimi qəbul olunur. Belə hava şəraitində hətta qısa müddət ərzində qaldıqda, hemoqlobinin 60-80%-i karboksihemoqlobinə çevrilir. Şəxs tezliklə huşunu itirir, qıcolmalar baş verir, tənəffüs dayanır. 
Tez baş vermiş ölüm təsadüfündə meyitin müayinəsi zamanı 
· Açıq çəhrayımtıl-qırmızı meyit ləkələri;
· Qanın və daxil orqanların al-qırmızı rəngdə olması;
· Baş beyninin ağ maddəsində çoxlu sayda kiçik qansızmaların olması;
· Subaraxnoidal qansızmaların olması;
· Baş beyin toxumasında kiçik sahəli ağ yumşalma ocaqlarının meydana çıxması aydın nəzərə çarpır.
Məhkəmə-kimyəvi müayinə məqsədilə qan, sümük iliyi, əzələ toxuması götürülür.
Qanda karboksihemoqlobinin olmasının təyin etmək üçün Hoppe-Zeyler sınağı aparılır. Bunun üçün şüşə çubuqla əşya şüşəsinin üzərinə biri birindən aralı 2 damcı qan – biri tərkibində karboksihemoqlobin olan, digəri isə kontrol məqsədilə başqa səbəbdən ölmüş şəxsin qanı tökülür. Pipetlə hər iki qan damcısının üzərinə 1 damcı 33 %-li natrium və ya kalium əsası (NaOH və ya KOH) əlavə edilir və təmiz şüşə çubuqla qarışdırılır. Bu zaman tərkibində karboksihemoqlobin olan qanın rəngi dəyişilmir, kontrol üçün götürülmüş qan isə qələvi hematinin əmələ gəlməsi hesabına qonur rəng alır. 
Methemoqlobin əmələ gətirən zəhərlərə bertole duzu, anilin, nitobenzol, natrium-nitrit kimi maddələr aiddir. Belə zəhərlərin daxilə qəbul edilməsi və onların tozları ilə nəfəs alma zamanı toksik təsir meydana çıxır.  Bunların təsir mexanizmi hələ tam müəyyən edilməmişdir, lakin aşağıdakı proseslərin başvermə ardıcıllığı da istisna olunmur: 
· Methemoqlobinin əmələ gəlməsi,
· Eritositlərin hemolizi.
· Oksigen daşınmasının pozulması,
· Toxumaların oksigen aclığı.
6-24 saat ərzində mərkəzi sinir sisteminin funksiyasının kəskin pozulması ölümə səbəb olur. Bertole duzunun və anilinin letal dozası 10-20 qram, nitrobenzolun və natrium nitratın letal dozası isə 1-2 qramdır.
Meyitin müayinəsi zamanı aşağıdakılar nəzərə çarpır:
· Meyit ləkələrinin bozumtul qəhvəyi,
· Qatılaşmış qanın və daxili orqanların qəhvəyi rəngdə olması,
· Böyrək kanalcıqlarının mənfəzində methemoqlobin aşkar edilməsi,
· Baş beyin toxuması və qişalarının ödemi
Məhkəmə-kimyəvi müayinə üçün qan, sidik, mədə və onun möhtəviyyatı, qaraciyər və öd kisəsi götürülür.
